
Pedro Zuzuarregi  Gaztagilea

«Ofizio zaila da gurea, eta asko 
saiatu behar da eguneroko lanean» 
Tolosako Monteskueko Martin Txiki baserrian izen
bereko gazta ekoizten du Tere Olano emaztearekin batera;
Ordiziako Artzain Egunean saritu zuten beren gazta 

1999. urtetik ari da lan horretan eta udaberrian 
lan asko izaten dutela dio: «Ni ardiekin aritzen naiz,
eta emazteak egiten du gazta. Lan lotua da»   q2

Etzi hasiko da
Asvineneak antolatu
ohi duen Poltsikoko
Antzerki Lehiaketa
Ekainaren 1eko finala iritsi bitartean,Adunako
arte eszenikoen laborategian hamaika antzezlan
ikusteko aukera izango da ostiralero q5

Zuzuarregi, Ordizian eskuratutako saria eta bere gaztetako bat eskuetan dituela, baserri ondoan. I. GARCIA LANDA

Belaunaldi
ezberdinetako
bizilagunak,
berdintasuna landuz
Bidegoianen eta Albizturren kafe tertulia 
saioak egingo dituzte datorren asteartean 
eta ostegunean, hurrenez hurren q4

Berdintasunean zer galdu edo irabazi den aztertu zuten lehen saioan. E. MAIZ

Apirilaren 27ra 
arte eskatu
daiteke 
Ibarrako 
TAO txartela 
Udaletxean egin behar da
eskaera; aparkatzeko
sistemaren eremua zabaldu
dute eta maiatzaren 2tik
aurrera jarriko dituzte
indarrean aldaketak q7

Eskualdeko bi
abeslarik parte
hartuko dute ETB1eko
‘Kantuan’ programan
Larunbatean izango da lehenengo saioa,
eta bertan abestuko dute Iñigo Perurena 
tolosarrak eta Idoia Uralde billabonatarrak q3

Itzea Urkizu

Pedro Zuzuarregik ia hamahiru
urte daramatza, Monteskue auzo-
an duen baserrian, Martin Txiki
gazta egiten. Bost urtez jarraian,
sari batekin itzuli da munduko
gazta txapelketatik, eta pasa den
apirilaren 11n kalitatearen eta
erregulartasunaren ziurtagiria
eman zioten Ordiziako Artzain
Egunean. 

Eskuz egindako gaztak ekoiz-
ten ditu Tere Olano emaztearekin
batera, ardi latxaren esnearekin
eta arkume latxaren gatzagiare-
kin. 
1999an hasi zinen gazta egiten. No-
latan?
Lehenago ere bagenituen ardiak,
eta aritu ginen proba batzuk egi-
ten. Era berean, emazteak Beras-
tegin antolatu ziren Euskal Herri
mailako ikastaro batzuetan parte
hartu zuen urte hartan. Bertan
ezagutu genuen Armuño baserri-
ko artzain bikotea. Ordurako pro-
fesionalizatuta zeuden jada, eta
haiek hainbat aholku eman zizki-
guten. Gure lurrak ikustera ere
etorri ziren, eta esan ziguten, 200
bat ardi era txukunean jarriz
gero, soldata bat ateratzeko mo-
duan izango ginela. Eta horrela
hasi ginen honetan. 
Nolakoa da zuen eguneroko lana
gaztagile moduan?
Egunez eguneko lana urte garaia-
ren araberakoa izaten da hemen.
Udazkena izaten da urtarorik la-
saiena, errazago ibiltzen gara.
Izan ere, ez ditugu ardiak jezten,
eta ez dugu gaztarik egiten; libre-
ago izaten gara, beraz. Orain, uda-
berrian, berriz, lan gehiago izaten
dugu; ni ardiekin aritzen naiz, eta
emaztea gazta egiten aritzen da.
Berak egunero egin behar izaten
du hau urte garai honetan, eta
egia esan, nahiko lotua da. Neroni

ere, egunero ibiltzen naiz ardie-
kin. Semea ere, ikasketekin ari
den arren, aritzen da gu lagun-
tzen iluntzeetan-eta.
Eta zenbat ardi dituzue guztira?
250 bat ardi ditugu, eta 5.000 gazta
inguru ekoizten ditugu. 
Gaztagileentzako formakuntza
ikastaro hauek nork antolatzen
ditu?
Itsasmendikoi da antolatzen di-
tuena. Gu, gainera, Arantzazuko
artzain eskolan kolaboratzaile
moduan aritzen gara, eta trukean
laguntza jasotzen dugu. Horrela
beraz, artzain eskolako ikasleak
urtero izaten ditugu gurean prak-
tiketan ikasten. 
Nolakoa izaten da Jatorri Izendape-
na lortzeko prozesua?
Oinarri edo estatutu batzuk dau-

de, eta ez dira betetzen oso zailak.
Esaterako, ardi latxarekin lan
egitea ezinbestekoa da. 
Ordiziako Artzain Egunean kalita-
tezko diploma jaso zenuen, bosga-
rren saria eskuratzeaz gain.
Bai, hala da. Idiazabal Jatorri
Izendapenaren jabe izateko, zen-
bait estatutu bete behar ditugu.
Kalitatearen fundazioak, denbo-
raldian zehar zenbait gazta bil-

tzen dizkigu, dastatzeko. Gurekin
bezalaxe, beste ehunka gaztande-
gitan ere gauza bera egiten dute,
eta gazta guztiak dastatu ondo-
ren, puntuazioak jartzen dituzte.
Aurten, bildutako gazta guztien
artean puntuaziorik altuena es-
kuratu dugu guk, eta horrexega-
tik jaso genuen kalitatearen eta
erregulartasunaren ziurtagiria,
Ordizian. 
Ekoizten duzuen gaztaren kalitate
hori urteetan mantentzeko, egune-
roko lan horrek ahalegin berezirik es-
katuko du,ezta?
Bai, bai, zalantzarik gabe. Lan ho-
netan dozena bat urte badarama-
tzagun arren, nik ardien inguru-
ko hainbat ikastaro egiten ditut
udazkenean. Emaztea ere, urtero

joaten da ikastaroetara.Beti iza-
ten da kontuan hartu beharreko
xehetasun txikiren bat. Izan ere,
oso garrantzitsua da eguneroko
lan horretan xehetasunei begira-
tu eta hauek zaintzea. Ofizio zaila
da, eta asko saiatu behar da egu-
neroko lanean. Finean, edozein
lanbidetako gako bera du honek
ere: formakuntza eta lana.
Munduko Gazta Lehiaketan ere bost
urtez jarraian parte hartu duzue
Martin Txiki gaztarekin, beti sariren
bat eskuratuz.
Bai. Hala ere, esan beharra dago,
Idiazabal gaztak nazioartean
maila ona duela. Guretzat, lehia-
keta horretan ziurtagiri edo sari-
ren bat lortzea ez da hain zaila iza-
ten; hemengo edozein gaztande-
gik du, lehiaketa horretan zerbait
irabazteko moduko maila. 
Idiazabal gazta, beraz, munduko
onenen artean dela esan daiteke?
Maila onean behintzat bai. Nik ez
ditut munduko gazta guztiak eza-
gutzen, baina emaitzak ikusi bes-
terik ez dira egin behar, Idiazabal
gaztaren maila ona dela jakiteko.
Azken finean, hori egiten den la-
naren araberakoa izaten da, eta
hemen, udazkenean antolatzen
dituzten ikastaro horietan, Eus-
kal Herriko eta Espainiako gazta-
gile-irakaslerik onenak entzute-
ko aukera izaten da. Gero, haiek
esandakoaren arabera geronek
saiatu behar izaten dugu. 

Pedro Zuzuarregi qGaztagilea

1999. urteaz geroztik, Pedro Zuzuarregik eta Tere Olanok ‘Martin Txiki’gazta ekoizten dute
Monteskuen. Ordizian, kalitatearen eta erregulartasunaren ziurtagiria jaso berri dute.

«Edozein lanbidetako gakoa du honek
ere: formakuntza eta lana»

I. GARCIA LANDA

«250 ardi ditugu
baserrian, eta 
5.000 gazta inguru
ekoizten ditugu»

Bihar hasiko dira
Bordondantzako entseguak

GIZARTEA › Urteroko moduan,
Aste Santuko oporraldiaren
ondorengo osteguna izango
dute bordondantzariek, dato-
rren ekainaren 24rako, San Joan
egunerako, entseguekin haste-
ko. Bihar elkartuko dira,
20:30ean, Usabal kiroldegian,
Tolosako Udaberri dantza tal-
dearen entsegu gelan, eta ekai-
nera bitarte, asteroko hitzordua
izango dute bertan .

Txantxangorri-Kirikiñoren
25. urteurreneko festa

AISIA ›Larunbat honetan, apiri-
laren 21ean, Txantxangorri-Kiri-
kiño aisialdi taldeak 25. urteu-
rreneko festa ospatuko du.
18:00etan eukaristia ospatuko
dute Hirukideko elizan, San
Frantzisko pasealekuko 12. zen-
bakian. 19:00etan, berriz, txa-
rangarekin kalejira eta poteoa
egingo dute Tolosako kaleetan
barrena. Azkenik, 21:00etan
afaria egingo dute aurrez izena
emandako guztiek.

DLaburrak

I. Urkizu

Harizpe jubilatu elkarteak, Sa-
loura (Tarragona, Katalunia) ir-
teera antolatu du datorren maia-
tzaren 29tik ekainaren 12ra bitar-
te. 

Maiatzaren 29an 07:00etan ir-
tengo dira San Frantzisko eliza-
ren paretik, eta hiru izar dituen
Osasis park hotelean hartuko
dute ostatu. Bazkideek 488 euro
ordainduko dute, eta bazkide ez
direnek, berriz, 482 euro. Izen-
ematea zabalik da jada, maiatza-
ren 21a bitarte, eta 100 euro aurre-
ratu beharko dira unean bertan.
Aipatzekoa da, gainera, bakarka-
ko logela nahi duenak 143 euro
gehiago ordaindu beharko duela. 

Bestalde, Harizpek maiatzaren
7tik 12ra Cuencara joateko anto-
latu duen irteeran izena emateko
azken eguna maiatzaren 3a izan-
go da, lekuak lehenago amaitzen
ez badira behintzat.

Harizpe jubilatu
elkarteak
Saloura irteera
antolatu du
maiatzerako

Cuencako irteerara
joateko izen 
ematea datorren
maiatzaren 3ra bitarte
izango da zabalik

Imanol Garcia Landa 

Larunbatean, 22:00etan, abian ja-
rriko da ETB1ean Kantuan saioa.
Hainbat abeslarik kantu ezagu-
nak abestuko dituzte, horien arte-
an Iñigo Perurenak (Tolosa, 1972)
eta Idoia Uraldek (Villabona,
1983). Biek badute eskarmentua
musikaren munduan. Perurena
hainbat urtez Tolosako Fronton
kafetegian aritu da larunbat
gauak girotzen, eta, egun, ezkon-
tza, bataio eta horrelako ospaki-
zunak girotzen ditu. Uralde, bere
aldetik, Egan taldeko abeslaria da
azken hamaika urtetan. Hain jus-
tu, horregatik deitu zieten telebis-
ta saiotik abeslariak aukeratzeko
probara, eta hautatuak izan dira.  

Perurena aurretik ere aritu da
telebista saioren batean, orain
hamabost urte inguru. «Beste
une batean ez nuen gogo handirik
izango, baina orain gustura hartu
nuen gonbidapena», esan du.
«Normalean, deitu izan didatene-
an, imitatzaile moduan aritzeko
izan da: mozorrotu eta ahal dela
titi handi pare bat jarri. Nik hori
ez nuen nahi. Oraingo honetan
abesteko deitu zidaten, eta berez
musika jotzen eta abesten batera
aritzen naizenez, kantuan baka-
rrik nola moldatzen nintzen ikusi
nahi nuen». 

Hautaketa proba egiteko deitu
ziotenean, Uralderi hasiera bate-
an «lotsa puntu bat» eman zion:
«18 urte dituzula hautaketa proba
egiteko gogoa eta ilusio daukazu,

baina hainbeste urte eta gero ho-
rrelako proba bat egitea, norbai-
tek zure lana baloratzea...». Azke-
nean, baina, animatu egin zen eta
hautaketa probara aurkeztu zen:
«Telebistako saio batean parte
hartzea aukera polita iruditzen
zait». 

Bi abeslariek saioan dagoen
maila goraipatu dute. «Batzuk
ezagutzen gara, gremiokoak ga-
relako, baina beste asko daude se-
kula eszenatoki baten gainean
abestu ez dutenak», dio Uraldek.
Billabonatarrak ez zuen uste hau-
taketa proba gaindituko zuenik:
«Sekulako maila dago, eta horre-
gatik ere harro nago. Jende ona
hartu dute eta haien artean ego-
tea poza ematen du». Perurenak
ere, saioan daudenak «ikaraga-
rri» abesten dutela dio, «eta ez
naiz nire buruaz ari. Lehenengo
sentsazioa, jendea kantari ikusi
nuenean, etxera joatekoa izan
zen». Tolosarra harrituta geratu
da saioko abeslari gazteek nola
kantatzen duten eta eszenato-
kian duten jarrera ikusita. 

Familia giroan ikusteko
Guztira hamalau abeslarik har-
tzen dute parte Kantuan progra-
man, baina ez dute denek saio
guztietan abesten. Saio bakoitza
gala bat da, eta guztietan abesti
oso ezagunak kantatuko dituzte.  

Ez da lehiaketa bat, baina saio
bakoitzean gonbidatu batzuk
izango dira, eta abeslarien jardu-

nari buruz ariko dira. Julian Ian-
tzik aurkeztuko du programa, eta
Perurena harrituta geratu da aur-
kezlearen jardunarekin: «Sekula-
ko etorrera dauka eta giro bikai-
na sortu du». Familia giroan ikus-
teko saioa dela dio Perurenak:
«Etxean, larunbata gauean, afa-
lostean ikusteko programa apro-
posa da». 

Lehenengo saioan, gainera,
Uraldek, Perurenak eta beste
abeslari batek batera abestuko
dute kanta bat. Aurretik ez zuten
elkar ezagutzen, eta oso gustura
aritu dira. Perurenak dioenez,
«Idoiak oso ondo abesten du. Bera
eszenatoki batean ohituago dago,
Eganen abesten duelako, eta ero-
soago ikusten zaio». Uraldek ere
hitz onak izan ditu Perurenareki-
ko: «Oso jatorra da, eta horrelako
pertsona batekin egotea garran-
tzitsua da. Ez da bakarrik kantari
ona izatea, niretzako garrantzi-
tsuagoa da nolakoa den pertsona:
giro ona duzun, dibertigarria
den... Iñigo bezalako pertsonekin
lan egitea oso erraza da». 

Perurenari beste batzuekin
kantatzea erronka polita iruditu
zaio: «Ahotsak egitea, bakoitzak
zer jarri dezakeen kanta aurrera
ateratzeko ikustea... Gainera,
Idoia bezalako abeslari batekin
erraza da, oso jatorra eta umila
delako». Abeslarien arteko giro
on horren emaitza larunbatean
ikusi eta entzun ahalko da, Kan-
tuan programaren lehen saioan. 

Belarrien gozagarri
Iñigo Perurena tolosarra
eta Idoia Uralde
billabonatarra ETB1eko
‘Kantuan’saioko parte
hartzaileak dira

Iñigo Perurena eta Idoia Uralde, Kantuan telebista saioko platoan. HITZA

I. Garcia Landa 

Tolosako Udalak ohar batean ze-
haztu duenez, Santander Central
Hispano bankuarekin eginiko
«bitartekaritza lanari esker»,  To-
losako Kale Nagusian aurreiku-
sia zegoen etxebizitza baten des-
jabetzea bertan behera geratu da.
«Bankuak, etxebizitza ordainean
ematea onartu du eta bertan bizi

direnei etxebizitza alokatzea es-
kaini die etxea utzi behar izan ez
dezaten», zehaztu dute udaleko
arduradunek.

Tolosako Udalaren aldetik,
«berri on hau jakinarazi» nahi da,
baina, bestalde, hori ez dela «des-
jabetzeekin amaitzeko era» adie-
razi du. Udalaren ustez, «etxebi-
zitza eskubidea eskubide ekono-
mikoen gainetik jartzen ez den
bitartean, ez zaio benetako irten-
bidea emango arazoari». 

Oharraren bitartez, udalak he-
rritarrei jakinarazi nahi die bitar-
tekaritza lana egiteko prest dago-
ela, «Tolosan gerta daitezkeen
desjabetzeei irtenbide egokia bi-
latzen laguntzeko».

Etxebizitza baten
desjabetzea bertan
behera gelditu da 
Tolosako Udalak
jakinarazi duenez,
«egindako
bitartekaritza lanari
esker» izan da

I. Garcia Landa 

EAJren Uzturre Fundazioak ko-
munikazio kanpaina bat mar-
txan jartzea erabaki du hondaki-
nen bilketaren inguruan, eta le-
henengo ekimena XXI. mendeko
zaborren kudeaketa izango du
hizpide hitzaldi batean. Funda-
zioak azaldu duenez, «azken egu-
notan Tolosako herriak jakin du,
Bilduren agindupean dauden Gi-
puzkoako 34 herritako udalek
atez ateko bilketa sistema ezar-
tzea erabaki dutela, tartean Tolo-
sakoak». Kanpaina «egoera ho-
rren aurrean» jarri duela mar-
txan zehaztu du fundazioak.

Hitzaldia bihar izango da,
20:00etan, Topic zentroko areto
nagusian. Fundazioak dioenez,
«garrantzitsua da herritarren iri-
tzia entzutea eta kontutan har-
tzea», eta horregatik antolatu
dute topagune hori. Bertara he-
rritar guztiak gonbidatzen ditu.
Bertan, «Europa eta Euskadiko

zaborren kudeaketaren inguruko
ikuspuntua eta zabor bilketaren
ikuspuntu orokorra planteatuko
da Garbiker-eko arduradun eta
gai hauetan jakitun den Mikel
Huiziren eskutik».

Tolosa, urtetan, «gaikako bilke-
tarekin izan duen konpromisoa-
rekin eredu izan da», azaldu  du
Uzturre Fundazioak: «Begiratu
besterik ez dago bai bilketa eta bai
trataera sistemak hobetzearren
egin diren inbertsio guztiak». Ur-
tetan diru kopuru handiak inber-
titu direla esan du fundazioak,
«zabor bilketaren hobekuntzan,
azpiegituretan, lurperatuetan,
garraio eta trataeran». Ekintza
hauek «adostasunetik» eman di-
rela aurrera gaineratu du funda-
zioak, eta «gero eta emaitza hobe-
ak» lortu direla. «Bai instituzioak
eta baita herritarrak ere, guztiok
batera, sistemaren hobekuntzan
lan egin dugu eta jarritako erron-
kak lortu ditugu», azaldu du.

Tolosako herritarrek «harridu-
raz» jakin dutela «komunikabide-
en bitartez, eta udal ordezkarien
ezagupenik gabe», bilketa siste-
maren aldaketaren berri, adierazi
du fundazioak. «Inork eskatu ez
duen sistema bat inposatu dute,
eta irtenbidea baino arazo gehia-
go sortuko dituena», zehaztu du.

Uzturre Fundazioaren
hondakinei buruzko
kanpaina, abian 
Hitzaldia antolatu du,
bihar, Topic zentroan,
‘XXI. mendeko
zaborren kudeaketa’
izenburupean

E. Maiz Albiztur / Bidegoian

Saiaz Mankomunitateak menpe-
kotasun egoeran daude pertso-
nak zaintzen ikasteko ikastaroa
antolatu du. Albizturgo eta Bide-
goiango herritarrei zuzendua
dago, eta zaintzaileentzako izango
da. Izena emateko azken eguna hi-
laren 26a izango da. Bidegoiango

Gizarte Zerbitzuetako 943 68 11 28
telefono zenbakira deitu behar da.
Doan izango da, eta amaieran di-
ploma jasoko da. Klaseak Bide-
goiango erabilera anitzeko gelan
izango dira. Adinekoen ezauga-
rriez gain, dolua, sexualitatea, la-
nerako orientazioa jorratuko di-
tuzte. Ikastaroa maiatzaren 2an
hasiko da, eta ekainaren 15ean bu-
katu. Klaseak, maiatzean, astele-
hen eta asteazkenetan, izango
dira,  14:30etik 17:30era. Ekainean,
berriz, astelehen eta ostiraletan,
izango dira ekainak14, osteguna,
barne. Irakasleak Izaskun Etxa-
rri, Ana Elosegi eta Gloria Martin
izango dira.

Zaintzaileentzako
ikastaroan izena
eman daiteke
Ikastaroa Bidegoiango
erabilera anitzeko 
gelan izango da; izena
emateko azken eguna
hilaren 26a da

Eneritz Maiz Albiztur / Bidegoian

Saiaz Mankomunitatea Albiztu-
rren eta Bidegoianen berdinta-
sun plana egiten ari da. Martxoan
egin zuten lehen kafe tertulia
saioa, eta datorren astean dute bi-
garren hitzordua. Bidegoianen,
asteartean elkartuko dira, eta Al-
bizturren, ostegunean.   

2011. urtean jarri zuten mar-
txan berdintasun plana; diru la-
guntzak lortu, eta udal ordezka-
riak gaiarekin konprometitu zi-
ren. Aurretik, 2008 eta 2009
urteetan, bi herrietan, gizonen
eta emakumeen berdintasun
diagnostikoa egin zuten. Diag-
nostikotik ondorio batzuk atera
zituztela ekarri du gogora bi uda-
letako gizarte zerbitzuetako lan-
gilea den Elena Rikondok. «Ondo-
rioak esku artean izanda zerbait
egin beharra genuela ikusi ge-
nuen. Lan asko dago egiteko, eta
prebentzio mailatik hastea eraba-
ki genuen», gaineratu du Rikon-
dok. 

Urte osoan zehar kafe tertuliak
egingo dituzte. Lehena martxoan
egin zuten, eta udara bitartean hi-
lean behin elkartuko dira. Udako
oporren ostean, irailetik abendu-
ra ere, berriz elkartuko dira. He-
rritar guztiak daude gonbidatuta
kafe tertulietara. Adin tarte guz-
tiak egotea nahi dute, eta emaku-
meak eta gizonezkoak bildu nahi
dituzte. Ez dago saio guztietan

parte hartu beharrik. Bi orduko
saioak izango dira, eta Ana Elose-
gi sexologoa eta berdintasunean
aditua denak gidatuko ditu. 

Prebentzio mailan, martxoan
egin zuten lehen kafe tertulia.
Bertan, berdintasunaren ingu-
ruan zer galdu eta zer irabazi den
aztertzen hasi ziren: «Gizartea
nolako zen aztertu zen, eta ema-
kumearen papera hainbat arlo-
tan: familian, lanean, laguna ar-
tean, denbora librean,... eta gaur
nolako den alderatu genuen». 

Herritar ugari elkartu zituzten
bi herrietan, eta baita adin ezber-
dinetako jendea ere. 

Gai batzuen inguruan hitz egi-
tea erraza suertatzen zaie herrita-
rrei, baina berdintasunaren
gaiak lan handia eskatzen du.
«Gaia oso zabala da, eta lantzen
hasteko zaila da. Berdintasuna-
ren gainean hitz egiteko hausnar-
keta bat eskatzen du. Era berean,

onartu egin behar da zenbat kon-
traesan ditugun egunerokoan.
Korapilatsua da», azaldu du gi-
zarte zerbitzuetako langileak. 

Adinekoen parte hartzea
Elena Rikondok adinekoen parte
hartzea «oso aberasgarria eta in-
teresgarria» dela nabarmendu
du. Gizonen parte hartzea ere
aberasgarritzat du; «ulertzen dut
eta zaila da gizonak erakartzea».

Lan hau oso poliki egin beha-
rrekoa dela dio: «Jendea izutu
gabe egin behar da, eta berdinta-
sunaren gaia nola jorratu jakin
behar da, bestela oso urruti ikus-
ten dute».  Gizarte arloan eta ko-
munikabideetan hainbestetan
hitz egiten dena barneratzen joa-
tea lortu nahi dute: «Lasaitasu-
nez hitz egin ahal izatea, gaia ka-
leratzea, oztopoak kentzea eta
hausnartzea: etxean, kalean, bi-
kotean, haurrekin,...». 

Lehen balorazioa «oso ona»
dela adierazi dute. Bidegoiango
kasuan,  «umore asko atera zuten
adinekoek beraien esperientziak
kontatzean». Saioa motz geratu
zitzaien, eta elkartutakoak gus-
tura egon ziren: «Gaiaren inguru-
ko interes handia agertu dute,
baina guztiek ez dute iritzi bera,
eta bakoitzak bere errealitatetik
hitz egiten du». Hilabete izan
dute bertan ateratakoak jasotze-
ko eta hausnartzeko.  

Aldez aurretik, Ana Elosegire-
kin, eskoletan hezikidetzaren in-
guruko saioak eginak dituzte es-
kolako ikasle, irakasle eta gura-
soekin. Erantzun oso ona izan
zuen, eta zaintzaileen ikastaroan
ere genero ikuspegia landuko
dute. Gazteekin ere gaia landuko
dute.

Berdintasun planaren
barruan kafe tertulia saioak
izango dira datorren astean
Asteartean Bidegoianen
eta ostegunen
Albizturren izango dira;
bigarren saioa herritar
guztiei irekia dago

Bidegoianen hamabi lagun elkartu ziren lehen kafe tertulia saioan. HITZA

I. Terradillos Ibarra

Xabi Fernandez ibartarra Lon-
dresen jokatuko diren Olinpiar jo-
koetan izango da. Belan lehiatu-

ko da, 49er sailean, Iker Martinez
hondarribitarrarekin batera. Es-
painiako Bela Federazioak, Xabi
Fernandezen eta Iker Martinezen
parte hartzea atzo eman zuen ja-
kitera. 

Volvo Ocean Race mundu bi-
ran liderrak dira, iaz munduko
nabigatzaile onenaren izendape-
na jaso zuten, eta hirugarrenez
hartuko dute parte Olinpiar Joko-
etan. 
1ibarraldea@hitza.info

Olinpiar Jokoetan
izango da Fernandez
Xabi Fernandez
ibartarra Iker
Martinezekin batera
hartuko du parte
Londreseko jokoetan  

Hirugarren aldiz parte hartuko dute Olinpiar Jokoetan. MARIA MUIÑA

BIDEGOIAN

pHilak 24,asteartea.
Berdintasuna sustatzeko
bigarren saioa egingo dute.
14:30etik 16:30era izango da,
eta erabilera anitzeko gelan 
elkartuko dira. Edonork parte
hartu dezake.

ALBIZTUR

pHilak 26,osteguna.
Udaletxean elkartuko dira biga-
rren saioa egiteko. Adin guztie-
tako jendeak parte hartzea nahi
dute, eta 14:30etik 16:30era
izango da kafe tertulia saioa.

GKafe tertulia



Asier Imaz Aduna

A
ntzerkia maite dute-
nek, eskualdeko urte-
ko hitzordu garrantzi-
tsuena dute aurretik:

VI. Poltsikoko Antzerki Lehiake-
ta. 

Zazpi ostiraletan, zazpi saioren
ondoren, erabakiko da aurtengo
txapelketako irabazlea nor den,
baina gala bakoitza sari bat izan-
go da. Poltsikotik oholtzara, sor-
kuntza gelatxotik ikuslearen go-
zamenera, formatu laburretik
emozio zabaletara, eta dena, ber-
tatik bertara, hau da, Adunako
arte eszenikoen laborategian. 

Iñigo Dorronsoro Asvineneako
kidea da, baita lehiaketari azken
ukituak ematen ari den taldeko

kidea ere. Alde batetik, ikusleen
emana aipatzen du Dorronsorok,
eta bestetik, parte hartzaileen jo-
era: «Asvineneako gauzarik poli-
tena da poltsikoko lehiaketa. In-
guruko bailaratik jende asko etor-
tzen da, eta gero, oholtzara talde
asko igotzen direnez, hauek ere
euren inguruko jendea ekartzen
dute. Giro oso polita egoten da,
eta etortzen diren artista gehie-
nek errepikatu egiten dute hu-
rrengo urtean».  

Begirada guzti horien jomu-
gan, zeharka bada ere, antolatzai-
leak egoten dira, eta hauek jaki-
tun dira «Asvinenea kanpora era-
kusteko» aukera bikaina dela.
Iñigo Dorronsororen esanetan,
eurentzat «urteko aktibitate ga-
rrantzitsuena da» etzi hasiko den
antzerki lehiaketa. 

Ikusle eta parte hartzaileen ja-
torriari dagokionez, bazter guz-
tietako jendea elkartuko da Adu-
nako arte eszenikoen laborate-
gian. «Eskualdetik, Donostiatik,
Hernanitik... etorriko dira talde-
ak, guztira 24 inguru. Beraientzat
oso aukera polita izango da, izan
ere, antzerki munduan dabiltzan
talde amateurrak dira, eta forma-
tu berezi honetako lehiaketa ba-
karrenetakoa da Asvineneak an-
tolatzen duena», dio Dorronso-
rok.

Formatu berezia da bai, 10-15
minutuko antzerkiak aurkeztu
beharko baitituzte oholtza gaine-
an. Gala bakoitzean sei talde ari-
ko dira, eta norberak berea egin
ostean, besteena ikusteko aukera

izango du. Guzti horrek giro bene-
tan berezia sortzen duela dio Iñi-
go Dorronsorok: «Ikusleekin ger-
tuko harremana, beste taldekide-
ak ezagutzeko aukera, sariak,
epaileak... eurentzat ere gozame-
na da Poltsikoko Antzerki Lehia-
keta». 

Bi epaimahai talde egongo
dira; alde batetik, antzerki mun-
duko jendeaz osatua, eta, beste-
tik, ikusleen erabakia bilduko
duena: «Sorkuntza munduko
profesionalak eta Asvineneako
kide bat egongo dira lehen talde-
an. Ikuslearen epaimahaia denek
osatuko dute, hau denboran alda-
tzen joan den kontua da. Hasiera
batean, ez zegoen ikuslearen sa-
ria. Ondoren, ordezkari batzuk
bakarrik aukeratzen ziren, eta az-
ken urteetan, ikusle guztien arte-
an banatzen dira botoak. Bi epai-
mahai taldeak garrantzitsuak
izango dira, ez sariak emateko ga-
raian soilik, baina kanporaketak
gainditzerakoan ere», esan du Do-
rronsorok.  

Lehiaketa, baina jai giroan
Zazpi ostiral, zazpi gala eta zazpi
topagune. Sarrerak nahi ditue-
nak, egunean bertan izango du
erosteko aukera, Asvinenean ber-
tan. Lehiaketa 22:30ean hasiko
da, baina gunea ezagutzeak mere-
zi duenez, 21:00ak aldera gertura-
tzea gomendagarria da. 

Dorronsororen esanetan, au-
rrez eta ondoren ere egongo da
Asvineneaz gozatzeko aukera:
«Edariekin barra bat dauka, eta

kanpoan lorategia. Jendeak, be-
raz, lasai egoteko aukera izango
du. Lehiaketa amaitzen denean,
musikariak eta DJak egongo dira,
eta giroa baldin badago, gaua lu-
zatzea ez da arraroa izango». 

Osagarri ugari dituen jaia da,
beraz, Asvineneak antolatzen
duen Poltsikoko Antzerki Lehia-
keta. Alde batetik, lehiaketa, eta,
bestetik, jai giroa. Eta bata eta
bestea gozatzen, aurkezleak eta
artista gonbidatuak: «Lehiaketa
girotzen aurkezle bat jartzen
dugu, eta honek ikusleekin harre-
man handia izaten du. Horrez
gain, artista gonbidatuak etorri-
ko dira hainbat galara. Hauen
sorkuntzak ez du nahi eta nahi ez
antzerkiarekin zerikusirik, alde-
rantziz, dantza, musika, akroba-
zia... ikuskizunak eskainiko di-
tuzte. Lehiaketaren erdi aldean,
atsedenaldia egongo da, eta or-
duan sartuko dira beraiek.
Amaieran ere gauza bera egingo
dute». 

Egitarau hau eta aurreko urte-
etako esperientzia kontuan har-
tuta, gala 00:30ak inguruan amai-
tzea aurreikusten dute Asvinene-
ako kideek. Hortik aurrera, lehen
esan bezala, laborategia berak ja-
rriko dio magia gau giroari. Gala
bat galtzea ez da zaila, baina zazpi
aukera izan eta bakarrera ez joa-
tea, hori bai dela zaila. Horrega-
tik, Iñigo Dorronsorok inguruko
herrietako jendea animatu nahi
izan du, «ez lehiaketara bakarrik,
baita Asvinenea eta bere giro ma-
gikoa ezagutzera ere». 

Asvineneak antolatzen duen VI. Poltsikoko Antzerki Lehiaketa etzi hasiko da, Adunako
arte eszenikoen laborategian, 22:30ean; final handia ekainaren 1ean izango da.

Poltsikotik oholtzara

Poltsikoko Antzerki Lehiaketa 2007an jarri zuen martxan Asvineneak, beste hainbat eragileren laguntzarekin. HITZA

HILAK 20, ETZI

LEHEN KANPORAKETA
pRetama: Mundo raro.
pAldatzen Laguntzen antzerki
taldea: Pazo o no pazo.
pPop Corn: Central park.
pBastards from a basket
(3D): Joxe Mihuriño.
pZapla! Productions: Inozen-
tzio.
pVantare: ¡Oh Fortuna!

HILAK 27, OSTIRALA

BIGARREN KANPORAKETA
pEl sr Pérez: Quiero ser artista.
pMariano di Franco Díaz: Lo-
renzo, el vampiro.
pTik Tak antzerki taldea: Zo-
riontasun itsua.
pCecilia Paganini: Lolipop.
pMutandus Russum: Tarta-
Tratata!
pLos soñadores: Sueños.

MAIATZAK 4, OSTIRALA

HIRUGARREN 
KANPORAKETA
pPollo Rosa: El león y la cigala.
pBumpsen: Proyección de las
maravillas de la cárcel.
pAngelo Caduco: Al otro lado
del espejo.
pMartina Nuatina: Me voy.
pAlegría Hermanos: El más
allá esta más para acá.
pXaxa antzerki taldea: Dulce
crema de nueces.

MAIATZAK 11, OSTIRALA

LAUGARREN KANPORAKETA
pNalúa clown y cía: Nalúa de
barco.
pCompañía la que tú me ha-
ces teatro: El pan nuestro de
cada día dánoslo hoy.
pKarmakros: Al final pa ná.
pHernanikoa: Don Juan.
pKittins Productions: Paz no
está con nosotros.
pEndika Salazar Fontenla:
Nintzena. 

MAIATZAK 18, OSTIRALA

LEHEN FINALERDIA
pLehen galako irabazlea.
pBigarren galako ikusle saria.
pHirugarren galako irabazlea.
pLaugarren galako ikusleen
saria.

MAIATZAK 25, OSTIRALA

BIGARREN FINALERDIA
pLehen galako ikusleen saria.
pBigarren galako irabazlea.
pHirugarren galako ikusleen
saria.
pLaugarren galako irabazlea.

EKAINAK 1, OSTIRALA

FINALA
pFinalerdietako bi irabazleak,
eta ikusleek saritutako biak.

GEgitaraua

ARTISTA GONBIDATUAK

pXafolka.Klake dantzaria.
pChiqui eta Laura.Sabel dan-
tzariak.
pBallet Ahlam.Ekialdeko dan-
tzak.
pLa cigarra y el grillo.Gitarra
jole eta biolin joleak.
pAfrik&blai.Afrikar perkusioa
eta dantza.
pMaider eta Virginia.Akroba-
zia oihalak eta aroak.
pAne Miren.Bihurrikaria.
pXuira.Akrobazia telak.
pVanesa.Flamenko perfor-
mancea.

G Ikuskizunak



Asier Imaz 

Banakako Urrezko Aizkolarien
Txapelketako jardunaldia jokatu
zen herenegun, Zumaian. Jexux-
mari Mujika ibartarrak, isil-isilik
baina lana gogor egiten duela era-
kutsi zuen bertan. Ezustekoa ohi-
ko bilakatzen denean, gauza bat
gelditzen da argi: Mujika kon-
tuan hartu beharreko aizkolaria
dela. 

Urrezko aizkolarien proba be-
rezia da, eta iraupena baino
gehiago, indarra edo une batean
lehertzeko aizkolariak duen gai-
tasuna neurtzen da. Zumaian sei
aizkolari elkartu ziren, eta horien
artean eskualdeko bi zeuden: Je-
xuxmari Mujika bera, eta Joseba
Otaegi zizurkildarra. Denen gai-
netik, ordea, Senosian I.a agertu
zen; urrezko aizkora berarentzat
oso egokia da, eta aurreko urtee-
tan hori erakutsi du. Herenegun,
bigarren postuarekin konforma-
tu behar izan zuen.

Joseba Otaegiren izena ere hi-
tzetik hortzera zebilen, Unai Ota-
ñorekin binakako txapelketa ira-
bazi ostean. Baina ezin izan zuen
lehen bi postuetan sailkatu, eta
lehian aurrera egiteko txartelik
gabe gelditu zen zizurkildarra. 

Mujika, finalerdietan
Sei aizkolariak bi multzotan ba-
natu zituzten Zumaian. Mujika-
ren taldean Senosiain eta Kaña-
mares zeuden. «Zozketan zorte
txarra izan nuela pentsatzen
nuen, Senosiainen aurka tokatu
baitzitzaidan», dio Mujikak. Gau-
zak ordea, uste baino hobeto irten
zitzaizkion ibartarrari, Senosiai-
ni irabaztea lortu baitzuen. Proba

irabaztearen gakoetako bat hori
izan zela dio Mujikak: «Ez nuen
espero irabaztea, bera espezialis-
ta handia delako. Horrek izuga-
rrizko indarra eman zidan, mora-
la igo eta asko animatu zidan, eta
hortik aurrera dena ondo atera zi-
tzaidan». 

Lehen kanporaketan aurrera
egin ondoren, bi lehiak irabazita,
Otaegiren aurka tokatu zitzaion
finalerdietan. Zizurkildarra jo-
tzen zuten faborito askok, baina
Mujika hazita zetorren lehen fa-
setik, eta garaipena eskuratzea
lortu zuen, Otaegi kanporaketa-
tik at utziz. 

Jexuxmari Mujika jadanik fi-
nalean aurkitzen zen, eta berriro
ere Senosian I.aren aurka joka-
tzea tokatu zitzaion. Lehen saio-
an bezala, ibartarrak irabazi zuen
azken lehia. Hala eta guztiz ere,
txapelketan aurrera egiteko txar-
tela bi finalistek lortu zuten. 

Jexuxmari Mujikaren hurren-
go proba, Banakako Urrezko Aiz-
kolarien Txapelketako finalerdie-

takoa, maiatzaren 1ean jokatuko
da Lazkaon. Berarekin batera,
oraingoz, bi aizkolari handi aurki-
tzen dira sailkatuta: Nazabal eta
Azurmendi. 

Zutikako enborra
Nazabal eta Azurmendi ez dira
nolanahikoak, eta ibartarra ho-
rren jakitun da. Hala eta guztiz
ere, kezka gehien, finalerdietako
probak sortzen dizkio, zutikako
enborra moztea tokatuko bai-
tzaio bertan. «Orain Gaztelun en-
trenatzen jarraitzea tokatzen
zait, eta, batez ere, zutikakoare-
kin ariko naiz. Lehen ere saiatu
naiz, baina errespetu handiegia
diot oraindik», dio Mujikak. 

Ez da ahaztu behar, zutikako
proban aizkorarekin hanka jo eta
lesioa eduki zuela ibartarrak. Or-
duz geroztik, Mujikak gutxien
maite duen proba bilakatu da zu-
tikako enborra. Entrenatzen iku-
si duenak, ordea, badaki gauza
bat: proba honi aurre egiten go-
gotik saiatuko dela. 

Kontuan hartu beharreko
aizkolaria dela erakutsi du
Mujikak, beste behin ere
Urrezko aizkolarien
kanporaketan Joseba
Otaegi zizurkildarrak
ez du aurrera egiteko
txartela lortu

Joseba Otaegik ez zuen aurrera egiteko txartela lortu, Zumaian. HITZA

A. Imaz Zizurkil

Zizurkilgo X. Antzerki Astea hila-
ren 23an hasi eta 29an amaituko
da. Bost emanaldi antolatu ditu
udalak, eragile desberdinen la-

guntzarekin. Eszenatokia beraz,
prest dago; herritarrei esertzea
eta gozatzea gelditzen zaie.  .

Bigarren emanaldia, Pedro
Mari Otaño Eskolako haurren es-
kutik etorriko dela azaldu dute
udaletik, 11:00etan Atxulondo
kultur etxean. 

LH1eko ikasleek Hiru txerriku-
meak antzezlana taularatuko
dute, eta LH6koek Autobusaren
zain izenekoa. Guraso, ikasle eta
oro har, herritarrak gonbidatu di-
tuzte bertara. 

Zizurkilgo X. Antzerki
Astearen eszenatokia
zabalduko dute
Udalak haur eta
helduentzako 
egitarau oparoa 
antolatu du hilaren
23tik 29ra bitarte

HILAK 23, ASTELEHENA

p09:30ean eta 11:00etan.
Dar-dar produkzioak-en Eta
zer?II emanaldia, Villabona eta
Zizurkilgo 6-12 urteko haurren-
tzat. Gurea antzokian.

HILAK 24, ASTEARTEA

p11:00etan.Pedro Mari Otaño
eskolako haurren emanaldiak,
Atxulondo kultur etxean.

HILAK 25, ASTEAZKENA

p15:15ean.Kutxa Fundazioaren

eskutik, Hotzeder, 3-6 urteko
haurrentzat Atxulondo kultur
etxean.

HILAK 27, OSTIRALA

p22:00etan.Urrup antzerki
taldearen eskutik, Arrautza
Kontua, Atxulondo Kultur Etxe-
an. Sarrera 3 euro ordaindu be-
harko dira.

HILAK 29, IGANDEA

p19:00etan.Trapu Zarrak-en
eskutik, Jira ta bira Zizurkil Goiko
Intxaur pilotalekuan.

GEgitaraua

Zero Zabor Taldea
aurkeztuko dute, bihar

IRURA ›Herriko Zero Zabor Tal-
dea aurkeztuko dute bihar, hilak
19. Ekitaldia 19:00etan izango
da Irurako plazan. Ondoren,
ikastolako ekitaldi aretora joan-
go dira guztiak, Gipuzkoa Zero
Zabor Plataformako kide batek
hitzaldia emango baitu bertan.
Irurako Zero Zabor Taldetik
herritar guztiei aurkezpen ekital-
dira eta hitzaldira agertzeko
eskatu die.

Bengoetxea, Barriola eta
Olaetxea, banakakoan
PILOTA ›Eskuz Banakako Txa-
pelketaren zozketa atzo egin
zen, eta bertan, Tolosaldeko eta
Leitzaldeko hiru pilotari zeuden:
Abel Barriola eta Oinatz Bengo-
etxea leitzarrak eta Mikel Olae-
txea lizartzarra. Lehen kanpora-
ketan Barriolak Beroizen aurka
jokatuko du, eta Olaetxeak
Albisuren aurka. Lehenaren
multzoan Irujo eta Xala daude,
eta bigarrenarenean, Retegi eta
Olaizola II.a. Bengoetxea VI.a
final laurdenetan sartuko da
lehian, eta bere aurkaria Merino
II.a, Gonzalez edo Urrutikoetxea
izango da.

DLaburrak



Iñigo Terradillos Ibarra

TAOk egun duen eremua zabal-
duko du, eta hainbat aldaketa
izango ditu maiatzaren 2tik au-
rrera, Ibarran. Aurretik, baina,
bertakoen TAO txartela eskuratu
nahi dutenek, hilaren 27a baino
lehen egin beharko dute eskaera
udaletxean. 

Iragan asteburuan jaso zituz-
ten herritarrek euren etxeetan
TAO berrituaren xehetasunak
eta txartela eskuratzeko eman
beharreko pausoak. Lehen alda-
keta nabaria TAO eremu urdina-
ren zabaltzea da. Izan ere, maia-
tzaren 2tik aurrera, egun duen
eremuari Euskal Herria 29-33, Ju-
lian Gaiarre, Txumitxako zubia,
San Inazio auzoa, Emeterio Arre-
se, Otarreaga eta Apattaerreka
batuko zaie. 

Bestalde, Euskal Herria 37-39-
41 ez dira eremu gorrikoak izan-
go, baina bai anbulatorio aurreko
gunea. Kasu horretan, goizez bai-
no ez da tarifa gorria indarrean ja-
rriko. TAO txartela izan edo ez,
guztiek ordaindu beharko dute
bertan aparkatzeko; gehienez or-
dubete aparkatu ahalko da, eta
eremu urdineko tarifa bera izan-
go du.

Zubizarretako aparkalekua,
berriz, eremu urdin-berdea izan-
go da. Kasu honetan, txartela du-
tenek doan aparkatu ahalko dute,
baina hori bai, ezingo da bi egu-
nez jarraian leku berean aparka-
tu. Txartela ez dutenek ohiko or-
dutegiko tarifa, goiz osorako tari-
fa, arratsalde osorako tarifa edota
egun osorako tarifa izango dute

aukeran. TAOren aldaketen arte-
an, aipatzekoa da TAOeremuko bi
orduko doakotasuna desagertu
egingo dela, beraz, txartela ez du-
ten bertakoek aparkaldia ordain-
du beharko dute.

Merkatariek ere bai
Bestetik, TAO txartela eskuratze-
ko bai autoaren jabea eta autoa
bera Ibarran erroldatuta egon be-
har dute. Dena den, Ibarran errol-
datuta egon, baina jarduera eko-
nomikoarengatik ibilgailua Iba-
rran erroldatuta ez daukaten
bertakoek txartela eskatzeko au-
kera izango dute, dagokion ibil-
gailuen zerga eta txartelaren tasa
ordainduta. Halaber, TAO eremu-
ko merkatariek euren ibilgailua
Ibarran erroldatu beharko dute,
edota ibilgailuen zerga eta txarte-
laren tasa ordaindu, eta TAO ere-
muko dendaren titularra dela
egiaztatu.

Ibarrako udaletxean egin
behar da TAO txartela
eskuratzeko eskaera
Maiatzaren 2tik aurrera
herriko hainbat
gunetara zabalduko da
eta hainbat aldaketa
izango ditu sistemak

Zubizarreta aparkalekuak eremu urdin-berdeko tarifa izango du. I.T.

‹ Tolosaldea eta Leitzaldea
2012ko apirilaren 18a, asteazkena tolosaldeko eta leitzaldeko hitza 7

I. Terradillos Ibarra

Ibarratik Misio Taldeak urteko
batzarra egingo du datorren aste-
artean, hilaren 24an. Parrokiko
lokaletan izango da, 20:00etan le-
hen deialdian, eta 20:15ean, biga-
rrenean. Bertan, 2011 urteko ba-
lantze ekonomikoa egingo dute,
iaz finantzatutako proiektuak

aurkeztuko dituzte eta zuzendari-
tzako batzarraren aldaketa egin-
go dute.

Pasa den urteko proiektuetan
eta besoetan hartutako haurre-
tan, guztira, 64.627,50 euro bidera-
tu zituen misio taldeak. Proiek-
tuetarako 42.267 euro erabili zi-
tuen: 19.213 Indian dituen
proiektuetan, 11.027 Hondurasen
dituenetan, eta 12.027 Ekuadorre-
koetan. 

Besoetan hartutako haurrei
dagokienez, 137 izan ziren guzti-
ra. Horietatik, 112 Indian, eta 27
Hondurasen. 22.360 euro bideratu
zituzten haur hauek guztiak be-
soetan hartzeko.

Ibarratik Misio
Taldeak urteko
batzarra, hilaren 24an 

Pasa den urteko
balantze ekonomikoa
egin, eta finantzatutako
proiektuak 
aurkeztuko dituzte

Indiako Unai herriko emakumeak bertako proiektu batean lanean. HITZA

Jai batzordea osatzeko
lehen bilera, etzi

LEABURU-TXARAMA ›Leabu-
ruko festak pixkanaka gertura-
tzen ari direnez, festak antola-
tzen hasteko, jai batzordea
osatzeko lehen bilera egingo
dute, Leaburun. Etzi izango da
bilera, 19:00etan gazte gelan.
Udaletik herritar guztiak anima-
tu dituzte bilerara joan eta jaien
antolaketan parte hartzera.

DLaburrak Finalista eguna 
egingo dute igandean

LEITZA ›Trintxerpeko Itsasta-
rrak mendi taldeak Finalista
eguna antolatu du igande
honetarako, Leitzan. Hainbat
txapelketatan sarituak izan
diren elkarteko bazkideak
omenduko dituzte eguerdian,
Aritz bailarako Zuparrobi gailu-
rrean. Beherako bidea Santa
Krutz ermitara joateko bidetik
egingo dute, eta 14:00ak alde-
ra, bazkarian bilduko dira parte
hartzaile guztiak, Musunzar
jatetxean.

TAO TXARTELA ESKAERA

pEpea eta ordutegia.Apirila-
ren 27ra arte, 08:00etatik
14:00etara. Apirilaren 20ra arte,
08:00etatik 14:00etara eta
17:00etatik 19:00etara. Maia-
tzaren 2tik aurrera, astelehene-
ro 09:00etatik 14:00etara.
pEskaera.Eskaera orria (Iba-
rrako Udalaren web orrian: iba-
rrakoudala.net) beteta eta or-
dainketa egina (15 euro) eman
behar da udaletxeko areto na-
gusira. Ordainketaren kontzep-
tuan autoaren matrikula jarri
behar da.
pArgibideetarako.Apirilaren
27ra bitarte, zuzeneko telefono
zenbakia: 943 67 07 01. udal-
tzaingoa@ibarrakoudala.net
helbidearen bidez.

GDatuak

AURKENE MORA 
ANTXUSTEGI-ETXARTE

Herenegun hil zen, 61 urte zituela

Zenbat lan, zenbat ordu
ikastolari eskainiak.

Guztiokin, guztiontzat
hitz goxo atseginak.

Gugan utzitako hutsuneak
erakusten digu

gure “petite”ren handitasuna.

Zurriola ikastolako lankide, guraso eta ikasleak

DONOSTIA, 2012ko apirilaren 17an

ESKELAK

943-65 56 95
tolosaldean@hitza.info

2 Hilberriak eta urteurrenak

Argitaratzailea: Tolosa Herria Hedabideak S.M.
Lege Gordailua: SS-0398-03
Zuzendaria: Rebeka Calvo
Egoitza nagusia: Araba Etorbidea 5, atzea, Tolosa.
Telefonoa: 943 65 56 95. Faxa: 943 65 00 18
Leitza. Herriko plaza, 1. 687 410 118 
E-posta: tolosaldean@hitza.info.
Webgunea: tolosaldea.hitza.info

Zuzendariordea: Imanol Garcia Landa. Kudeatzailea: Jon Mujika.
Publizitatea: 661 678 818 tolosa@bidera.eu.
Tolosa: 687 410 082-687 410 033. tolosa@hitza.info.
Villabona: 687 410 022. villabona-aiztondo @hitza.info.
Anoetaldea: 687 410 022. anoetaldea @hitza.info.
Ibarraldea: 687 410 118. ibarraldea @hitza.info.
Alegialdea: 687 410 034. alegialdea @hitza.info.
Leitzaldea: 687 410 118. leitzaldea @hitza.info.

‘Hitza’ diruz laguntzen duten erakundeak. Udalak: 
Aduna, Alegia, Altzo, Amezketa, Anoeta, Areso, Baliarrain, Belauntza, Berastegi, Berrobi,
Bidegoian, Elduain, Hernialde, Irura, Larraul, Leitza, Orendain, Tolosa, Villabona eta Zizurkil                      

Hitza-ko bezeroen arreta zerbitzua (zalantzak argitzeko, harpidedun egiteko): 902 82 02 01

Tolosa Herria Hedabideak
S.M.ko kideak: 

Hitza-k 
Bai
Euskarari 

eta Tolosaldeko 
eta Leitzaldeko 
beste 77 eragile

Bihar
GOIZA EURIA

ARRATSALDEA EURIA

BEROENA 11°
HOTZENA 8°

DEIALDIAK

pTolosa.Zero Zabor astearen
barruan gaur, informazio bilera
irekia egingo dute 19:30ean,
kultur etxean.
pIbarra.Uzturpe ikastolak eta
udalak antolatutako Enjoy 
English ekimenari buruzko
hitzaldia, gaur, 17:00etan, kultur
etxean.
pIbarra.Langostino moto 
elkarteak moto bira antolatu du
iganderako, hilak 29. Izena
langostinomotofesta@gmail.
com helbidean. Hamaiketakoa
nahi duenak 7 euro ordaindu
beharko ditu, eta bazkarira ere
gelditzen denak 16 euro.
pIbarra.Herritarrak astelehe-
nean hasi ziren TAO txartelak
eskatzen. Udalak jakinarazi
duenez, bizilagunek informa-
zioa eta eskaera egiteko orria
jaso dute beren buzoietan, eta
behin eskaera orria beteta eta
15 euroko ordainketa eginda,
udaletxera eraman behar dira.
Garrantzitsua da ordainketa
egiterakoan kontzeptu bezala
autoaren matrikula jartzea.
Epea hilaren 27an amaituko da,
eta zalantzak argitzeko 
943 67 07 01 telefono zenbakira
deitu daiteke, edo udaltzain-
goa@ibarrakoudala. net helbi-
dera idatzi. Eskaera orriak
www.ibarrakoudala.net-en ere
badaude.
pLeitza.Cederna Garalur elkar-
teak zerga kudeaketari buruzko
ikastaroak antolatu ditu. Lehen
saioa asteartean izan zen, eta
bigarrena bihar izango da. Udal
liburutegian izango da saioa,
09:00etatik 13:00etara.
Izena emateko 948 56 70 10 
telefono zenbakira deitu 
behar da edo 
sakana.admon@cederna.es
helbidera idatzi.
pTolosa.Galtzaundi euskara

2 Farmaziak

GAUR

pTolosa.Santamaria, I.
Nafarroa etorbidea, 2.
Telefonoa: 
943 65 46 10.
pLeitza.Plaza, M. T.
Elbarren, 36.
Telefonoa: 
112.

HITZAk ez du bere gain 
hartzen egunkarian 
adierazitako esanen eta 
iritzien erantzukizunik.

taldeak, urtero legez Baigorrin
egingo den Nafarroaren Egune-
ra joateko autobusa antolatu
du. Jai eguna hilaren 29an izan-
go da, eta autobusa 08:30ean
aterako da zezen plazatik.
Izena Galtzaundiko egoitzan
eman behar da, Nafarroa etor-
bidea, 6. Bazkide diren pertso-
nek 10 euro ordaindu behar
dute, eta ez direnek, aldiz,
12 euro.
pTolosa.San Joan 
eguneko Bordondantzako 
entseguak bihar hasiko dira
20:00etatik aurrera, Usabal
kiroldegian.
pAlegia.Hilaren 23ko Liburua-
ren Eguna ospatzeko, eskolako
arduradunak ikasleak, gurasoak
eta herritarrak, oro har, animatu
nahi dituzte ipuin kontalari 
moduan aritzera. Prest 
daudenak 943 65 32 37 telefo-
no zenbakira deitu behar dute.

DEIALDIAK

pAlegia.Isabel Mujika tolosa-
rraren margolanak ikusi daitez-
ke Jubilatuen tabernan, hilaren
amaiera arte.

Rebeka Calvo Tolosa

Behar bada, tolosarren batek iku-
siko zituen egun hauetan mutil
eta neska gazte ilehori ugari he-
rrian. Larunbatean iritsi ziren
Holandatik, Linsburg probintzia-
tik zehazki, eta Sint Ursula insti-
tutuko 18 ikasle eta 2 irakasle
dira. Orixeko ikasleekin batera
ari dira Tolosako eta orokorrean,
Euskal Herriko, ezaugarriak eza-
gutzen, eta bide batez, Tolosako
gazteek ingelesa praktikatzeko
aukera dute. Tolosarrak urrian
izan ziren Holandan, eta orain,
beraien txanda izan da. 

Orixeko Joserra Zalakain zu-
zendariordearen eta elkarlaneko
arduradunaren hitzetan, biga-
rren urtez egin dute proiektua.
«Helburu bikoitza dugu: beste
kultura, aberri bat, ezagutzea, eta
ingelesa sustatzea», azaldu du.

Linsburg probintzian, gainera,
nederlanderaren dialekto modu-
ko bat ere hitz egiten dutela gai-
neratu du Zalakainek. 

Iaz egin zuten lehen aldiz, el-
kartrukea, eta emaitza oso positi-
boa izan zen. Aurten, ordea, pasa
den urteko akatsak zuzentzeko
probestu dute proiektua, eta bi
berrikuntza dituzte: «Komunita-
te birtuala osatu dugu, eta ikasle-
ek parte hartzen dute argazkiak,
idatziak... sartuz. Eta honekin ba-
tera, aurten, elkartruketik sor-

tzen den ekoizpen guztia platafor-
ma digital batean egongo da», dio
irakasleak. 

Atzo, Tolosako Udaleko Inaki
Irazabalbeitia Hizkuntza Politika
eta Hezkuntza batzordeko zine-
gotziak harrera egin zien udale-
txean, eta larunbata bitarte 
ekitaldi ugari izango dituzte.
Gaur Astigarragako Sagardoa-
ren Etxera joango dira, eta ondo-
ren, Donostiako Alde Zaharra eta
San Telmo museoa ikusteko au-
kera izango dute. Ostiralean Gas-
teizko katedrala ikusiko dute. 

Azalpen guztiak ingelesez izan-
go dira, eta horrela Orixeko ikas-
leek ere «hizkuntza erreala» ikas-
teko aukera izango dute, eta «ez li-
buruetakoa bakarrik». 

Ingelesa ikasteko
aukera, bertatik bertara
Tolosako Orixe
institutuko ikasleek
Holandako Sint Ursula
eskolakoekin egongo
dira larunbata arte

Ezkerretik eskubira Sint Ursulako irakasleak, Zalakain eta Irazabalbeitia. R.C.

Inaki Irazabalbeitiak egin zien harrera, atzo, udaletxeko batzar aretoan. R. CALVO


